
95/2019 EBAZPENA, ABENDUAREN 26KOA, INFORMAZIO PUBLIKOAREN SARBIDERAKO EUSKAL BATZORDEARENA 

Espedientea: 2019/000271

[bookmark: _GoBack]Gaia: ................................................................................ jaunak jarritako erreklamazioa, Metro Bilbao SAri jarritako erreklamazio- edo kexa-orria ustez ezetsi egin delako.


AURREKARIAK

1.- Espedientean egiaztatuta ageri denez, 2019ko irailaren 30ean ................................................................................ jaunak erreklamazio- edo kexa-orria aurkeztu zuen Metro Bilbao SAren Erandioko bulegoan, geltokira txakur bat sartu zelako. Ondoren, 2019ko urriaren 1ean, mezu elektronikoa bidali zion Metro Bilbao SAri, gai berari buruz. Bertan, metroaren arauak betetzeko eta hartu beharreko neurriak hartzeko eskatu zuen. Espedientearekin batera, Metro Bilbao SAko Bezeroen Arreta Arloak mezu elektroniko bidez igorritako erantzunak atxiki ditu, urriaren 31koak. Bertan, honako hau erantzun zaio hitzez hitz: “aurreko idazkiei emandako erantzunetan esandakoa berresten dugu, eta, beraz, amaitutzat jotzen dugu gure instalazioetan animaliak sartzeari buruzko espedientea”.
2.- 2019ko azaroaren 25ean, Pedrueza jaunak erreklamazioa aurkeztu zuen Informazio Publikoaren Sarbiderako Euskal Batzorde honetan. Bertan, Metro Bilbao SAk urriaren 1ean bidali zuen idazkia aipatzen du, animaliak instalazioetan sartzeko arauen betearazpenari buruzkoa.

BATZORDEAREN ESKU-HARTZEA ETA ERREKLAMAZIOAREN ONARGARRITASUNA

1.- Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 1. artikuluan ezartzen duenarekin bat eginez, Batzorde honek bere gain hartzen ditu Euskal Autonomia Erkidegoan funtzio hauek: Gardentasunari, informazio publikoa eskuratzeko bideari eta gobernu onari buruzko abenduaren 9ko 19/2013 Legeak laugarren xedapen gehigarrian jasotzen dituenak.

2.- Era berean, Informazio Publikoaren Sarbiderako Euskal Batzordeari buruzko irailaren 13ko 128/2016 Dekretuak 3. artikuluan ezartzen duenaren arabera, Batzordeari dagokio aurkezten diren erreklamazioak ebaztea, Euskal Autonomia Erkidegoko erakunde erkide edo toki-erakundeetako administrazio publikoen eta EAEko sektore publikoko gainerako erakundeen berariazko nahiz ustezko ukatzeen arloan, halaxe xedatzen baitu Gardentasunari, informazio publikoa eskuratzeko bideari eta gobernu onari buruzko Legeak 24. artikuluan araututako informazio publikoa eskuratzeko eskubidea erabiltzearen arloan xedatutako aurkaratze-araubidea (19/2013 Legea, abenduaren 9koa). Ondore horietarako, Metro Bilbao EAEko sektore publikoaren parte da; zehazki, Bizkaiko Garraio Partzuergoaren menpe dagoen sozietate publikoa da.

3.- Bestalde, Gardentasunari, informazio publikoa eskuratzeko bideari eta gobernu onari buruzko 13. artikuluan ezartzen duenez (9/2013 Legea, abenduaren 9koa), informazio publikotzat hartzen dira I. tituluaren aplikazio-eremuan aipatutako subjektuen esku dauden eduki edo dokumentuak, haiek beren funtzioen jardunean egin edo eskuratu dituztenak, edozein formatu edo euskarritan daudela ere. Hala, Batzordearen jarduera-eremuan informazio publikoa eskuratzeko eskubide honekin lotuta aurkezten diren erreklamazioak sartzen dira soilik. Eskubide horrek ez die beste era bateko informazioei eragiten, ezta gardentasunaren gaineko araudiaren xede den eremuan jasota ez dagoen ezein eskariri ere. Ondorioz, kasu honetan, erreklamazio-orri edo -kexa bati buruz ari garenez, ez dago informazio publikoa eskuratzeko eskaririk, ezta ondorengo ukapen-egintzarik ere, erreklamazioa eragiten duenik, abenduaren 9ko 19/2013 Legearen 24. artikuluaren arabera.

5.- Pedrueza jaunak Metro Bilbao SAren aurrean hasieran aurkeztutako idazkia, adierazi den bezala, ez da informazio publikoa eskuratzeko eskari bat; aitzitik, erreklamazio- edo kexa-orri bat da, horretarako inprimaki zehatzean aurkeztu dena aipatu sozietate anonimoan, ez dagoelako ados animaliak metroan sartu izanarekin. Erreklamazio- edo kexa-orri horiek izapidetzeko prozedura zehatza agertzen da uztailaren 1eko 142/2014 Dekretuan —Kontsumoko erreklamazio-orriei eta kontsumitzaile eta erabiltzaileen kexa, erreklamazio eta salaketei erantzuteko prozedurari buruzkoa berau—; hala, araudi horren 8. artikuluaren arabera, Kontsumobide-Kontsumoko Euskal Institutuaren Lurralde Zerbitzuan edo Kontsumitzaileen Informaziorako Udal Bulegoetan aurkeztekoa da kexa-orri hori. Horrenbestez, hasierako eskaria ez bada informazio publikoari buruzkoa, abenduaren 9ko 19/2013 Legearen 13. artikuluan zehaztutakoaren arabera, erreklamazioa ere ez da informazio publikoari buruz ari, eta, ondorioz, ez da batzorde honen eskumena hura ebaztea.

Aurrekoari erreparatuta, Informazio Publikoaren Sarbiderako Euskal Batzordeak, aho batez, honako hau 


EBAZTEN DU:

Lehena. - Ez onartzea ................................................................................ jaunak aurkeztutako erreklamazioa, Metro Bilbao SAren ezespenaren aurkakoa, ez baitu informazio publikoa eskuratzea xede.

Bigarrena. - Ebazpen hau ................................................................................ jaunari jakinaraztea. 

Hirugarrena. - Ebazpena Informazio Publikoaren Sarbiderako Euskal Batzordearen web-orrian argitaratzea, erreklamaziogileari jakinarazpena egin eta datu pertsonalak testutik kendu ostean.

Ebazpen honek amaiera ematen dio administrazio-bideari, eta beronen aurka administrazioarekiko auzi-errekurtsoa soilik jar daiteke, bi hilabeteko epean, ebazpen hau jakinarazi eta hurrengo egunetik hasita, Euskal Autonomia Erkidegoko Auzitegi Nagusiko Administrazioarekiko Auzien Salan, Administrazioarekiko Auzien Jurisdikzioa arautzen duen uztailaren 13ko 29/1998 Legeak 10.1.m) artikuluan ezarritakoaren arabera.

